
ATARIKOA

“Derrigorrezko eskolaldirako Euskal Curriculumaren” proposamena unibertsitatez beherako
hezkuntza sistemako hezkuntza eragileek elkarlanean egindako ekimenetik sortu da. Eragile
horiek Euskal Herriko edo Euskararen Herriko lurraldeetako hezkuntzaren ordezkaritza zabala
dauka eta Eusko Jaurlaritzaren Hezkuntza, Unibertsitate eta Ikerketa Sailarekin hitzartuta eta
hark diruz lagunduta egin da. Proposamen hori 2006ko urtarrilean plazaratu zen eta ekimena
babesten zuten hezkuntza eragileen eskutan jarri zen horren balorazioa eta hobekuntza
proposamenak egin zitzaten. Balorazio prozesu hori 2006ko urtarriletik, 2006ko ekainaren
bukaera bitartean egin da.

Ikerketaren helburua izan da, batetik, aurkeztutako curriculuma nola baloratzen den jakitea
eta zein diren hobekuntza proposamenak ezagutzea, horiek aztergai izan den curriculumean
txertatzeko eta  hobetzeko. Eta asmo  horrekin batera, eta aurreko helburua bezain
garrantzitsua dena da, curriculum hori indarrean jarri aurretik, hezkuntza erkidegoari
ezagutaraztea, ikastetxeetan hausnarketa bidean lehen pausoa ematea, eta ondoren hori
aplikatuko dutenengandik ahalik eta atxikimendurik handiena lortzea.

Helburu horiek lortzeko erabilitako bideak badute garrantzia. Ohikoagoa izaten da
curriculumak egin aurretik horien ardatz eta norabide nagusiak hautatzeko kontsulta egitea,
baina ez da batera ohikoa, kasu honetan gertatzen den antzera, erabat garatutako
curriculumaren ebaluazioa egitea. Ez da ohikoa ezta ere ebaluazio prozesuan hezkuntza
erkidego osoak (guraso, zuzendaritza, irakasle, ikasle…) parte hartzea, eta ebaluazioa bakarka
egin ordez, estamendu bakoitza taldean aritzea irizpideak kontrastatuz eta adostuz. Egindako
ebaluazioaren ezaugarri horiek balio erantsia ematen diote egindako lanari.

Ebaluazioen azken helburua hobekuntzak bideratzea izaten da. Alde horretatik eginkizun
geratzen da ikerketa honetan proposatzen diren hobekuntza proposamenak txertatzea. Hori
egin ondoren behin-betikoa izango da “Derrigorrezko Eskolaldirako Euskal Curriculuma”ren
proposamena.




